
Анне мана тирпейлӗ пиеленӗ, 
Сиктернӗ лӑнкӑр-лӑнкӑр сӑпкара, 
Чӗкеҫ вӗҫнисене курса пилленӗ 
Ҫемҫен те чӗвӗл-чӗвӗл калаҫма 
Ачаранах ӗмӗрлӗхе 
Чӑваш чӗлхи, тӑван чблхе. 

Хирте ҫилсем турта ҫинче силленӗ, 
Сиктернӗ манӑн ҫӑмӑл сӑпкама, 
Кӗрленӗ аслати те, ҫиҫӗм те ҫӳренӗ, 
Кӑвар тӑкса шӑратнӑ куҫӑма. 
Вӗсем мана хӑр хӗнлӗхе 
Ёнтме вӗрентнӗ вут чӗлхе. 

Юратнӑ эп, ача чухне итленӗ 
Янравлӑ шӑнкӑр-шӑнкӑр ҫӑл шывне. 
Кайран вара мана пырса иленнӗ 



Хӗре ыталаса пӗччен чухне 
Савса калаҫнӑ чухнехи 
Ачаш чӗлхе, чӑваш чӗлхи. 

Вӑрҫа кайма юри ман ят хисепӗ 
Тухассине кӗтми ӑсантӑм та 
Шинеллӗ халӑха итлерӗм эпӗ. 
Ытти чӗлхесемпе пӗрле унта 
Кӑларчӗ ялкӑшса хӗлхем 
Чӑваш чӗлхи, хаяр чӗлхем. 

Пуҫна ан ус, ан пул нихҫан мӑнтарӑн, 
Ӗҫчен чӑваш ятне тиркекене, 
Харамҫӑ пырсене силле хаяррӑн, 
Питле улталакан чӗресене, 
Ҫунтар пур мӗскӗн нишлӗхе, 
Чӑваш чӗлхи, кӑвар чӗлхе! 

Пӗве каймасть пӗр йывӑҫ та туратсӑр, 
Ҫунатсӑр кӑйкӑр кайӑк вӗҫтӗр-и? — 
Ҫаплах вӑй-халсӑр пулӑп эпӗ сансӑр. 
Тытса калатӑн эсӗ чбремри 
Ман ҫитмӗл ҫичб хӗлӗхе, 
Чӑваш чӗлхи, тӑван чӗлхе. 

